
NAQQIUT 

Saqqummiussaq 1. august 2012-imeersoq taarserpaa 
 
 
Atuarfik pillugu Inatsisartut inatsisissaattut siunnersuut 
 (Ilinniartitaanermut, Ilisimatusarnermut Nunanullu Avannarlernut Suleqateqarnermut Naalak-
kersuisoq) 
 
 
Saqqummiussineq 
 
 
Siullermeerinninneq 
 
Meeqqat atuarfiat pillugu Inatsisartut inatsisissaattut siunnersuut matumuuna Naalakkersuisut sin-
nerlugit saqqummiutissavara. 
 
Siunnersuut ilinniartitsinermut periusissiaq pillugu Naalakkersuisut nassuiaataannik, Akileraartar-
nermut Atugarissaarnermullu Suleqatigiissitap isumaliutissiissutaanik, Inerisaaviup meeqqat atuar-
fiannik aaqqissuusseqqinneq pillugu 2010-mi piffissap qiterpaarnerani nalilersuineranik aamma 
nunap immikkoortuani ineriartortitsinissamut periusissiaq pillugu Naalakkersuisut nassuiaataannik 
aallaaveqarpoq. Siunnersuut taamaalilluni pingaartumik aalajangersakkanik arlalinnik nassuiaatini 
taaneqartuni inassuteqaatit tunngavigalugit suliarineqartunik imaqarpoq. 
 
Siunnersuummi pingaarnertut siunertat tassaapput meeqqat atuarfianni pitsaassutsip qaffatsinnissaa 
amerlanerusullu meeqqat atuarfianni naammassereernerup kingorna inuusuttut ilinniagaannik toq-
qaannartumik aallartittarnissaat. Ingerlaqqilluni ilinniagaqalernissanut tamanut meeqqat atuarfiata 
tunngaviulluni inissisimanera tunngavigalugu siunnersuut isigineqassaaq, tassani suliffeqarfinnut 
tunngatillugu kingusinnerusukkut ilinniagaqalernissamut piginnaasaqalernissamullu tunngavissat 
pilersinneqartarlutik. Taamaammat ilinniagaqartarnermut suliniutinut tunngatillugu meeqqat atuar-
fiata salliutinneqarnissaa qitiuvoq, siunnersuullu ilinniartitaanerni tamani atualinnginnermiit inger-
laqqilluni ilinniagaqarnermut qaffassaanissaq pitsanngorsaanissarlu pillugit angusaqarluarusunner-
mut atatillugu pingaarnertut isigineqassaaq. 
 
Siunnersuut taamaammat meeqqat atuarfianni suliniuteqarnermi atuartut qitiutillugit isumalluutinik 
pitsaanerusunik atorluaanissaq siunertaralugu ilaatigut inatsimmut atuuttumut tunngatillugu aaqqis-
suussaanermi naleqqussaanernik arlalinnik imaqarpoq. Immikkoortut pingaarnerit tassaassapput 
suliassat akissussaaffiillu agguarnerisa erseqqissarnissaat, tamakkulu ilaatigut isumaqarput atuarfin-
ni aqutsisut perorsaanermik piginnaasaqassasut kiffaanngissuseqarlutillu, kisiannili aamma 
meeqqanut inuusuttunullu tunngatillugu akisussaaffeqassallutik. 
 
Siunnersuut inatsimmut atuuttumut tunngatillugu allannguutinik pingaaruteqartunik arlalinnik 
imaqarpoq. Taakku tassaapput ukiumoortumik nalunaarusiortarnissamik atuarfiit pisussaaffeqar-
nerannik atuutilersitsineq, atuartitsinermik nalilersuisarneq, ilinniagaqarneq inuussutissarsiornerlu 
pillugit ilitsersuisarneq, atuartut mappersagaannik nutarterisussaatitaaneq, sunniutinik uuttuisarne-
rup inuttullu atugarisanik kingornussaqartarnerup isiginiarneqarnissaa atuarfimmilu aqutsisut 
akisussaaffiinik erseqqissaaneq. Taakku tamarmik suliniutaapput inassuteqarnikkut tamanullu 
meeqqat atuarfiannik pitsanngorsaasussat. 

Inatsisissatut siunnersuut taamaalilluni meeqqat atuarfianni pitsaassutsip qaffatsinneqarnissaata 
qulakkeerneqarnissaa pillugu siunertap piviusunngortinnissaanut alloriaqqinneruvoq. Meeqqat atu-
arfiannik pitsanngorsaanissamik suliniuteqarneq ingerlaavartumik suliassaavoq, tassungalu atatil-
lugu Naalakkersuisut ilinniartitsinermut periusissiaanni oqaatigineqartutut aamma siunertaavoq 
meeqqat atuarfiannik aaqqissuussinermik, qitiusumi kommuninilu nalilersuisoqassasoq 
pitsanngorsaasoqarlunilu. Tamanna pissaaq suleqatit soqutigisaqartullu attuumassuteqartut tamaasa 
peqataatillugit. 
 
Taamatut oqaaseqarlunga siunnersuut Inatsisartunut suliassanngortippara. 
 


